
Santiago
Juuˈ laˉ gaꜙsɨɨꜘ Satia˜ kihꜗ judiu

dsaˉgooyˈ
1 Jnäꜘ Satia˜, jmeenꜙ taˊheꜗ kihꜗ Dio kya̱a ̱hˊ Jesu-

cristo Dsaˉjø ̱ø̱hˈ jnänˋ. Jeeˊ laˉmaˉsɨɨnꜗ kyahꜗhnähꜘ
läꜙjë ̱ë̱ꜙ gyaꜙto ̱ꜘnääꜗ dsaˉ judiu hi̱ˉnaˉsaaˉnaˉjñeeꜘ
läꜙka ̱a̱ˉ jmɨˉgyʉʉꜙ. Jmeenꜙ Dio kyahꜗ hnähꜘ.

Hʉʉˊdsëˉ lluꜗ heˉ kwaꜙDio
2 Ø ̱ø̱hnꜗ, hnøøꜗ waˊ cha̱a ̱hˉ hnähꜘ lluꜗ waˊraˉ

gaꜙngëëhꜘ hnähꜘwaˊ heˉ chaˉ heˉ heˉwɨɨꜘ.
3Maˉñehˊ baˊ hnähꜘ läꜙ maˊ jëëhꜘ hnähꜘ heˉ wɨɨꜘ,

jeeˊ ja ̱ˉ dsaˉläˉjnäꜘ cheˊ läꜙ maˉdsooꜘ ja̱ˉbaˊ hohꜘ
hnähꜘ hiꜙ läꜙjwëꜘ ja̱ˉ, läꜙtë̱ë̱hˉ hnähꜘ kwëëhꜗ hohꜘ
hnähꜘ.

4 Pero hnøøꜗ kwëëhꜗ hohꜘ hnähꜘ chaˉgaˊmiihˉ
läꜙji̱i ̱hˈ hwë ̱ë̱ˉ hnähꜘ lluꜗ, läꜙko ̱o̱ˉ ja̱a ̱ˉ hi̱ˉ maˉä ̱ä ̱ˉ
hʉʉˊdsëˉ kihꜗ. Ja̱ˉ ji̱i ̱hˈ moꜙsoꜙ chaˉ gaˊ heˉ moꜙ
jmeeꜙ biiꜗ kyahꜗ hnähꜘ.

5 Cherˊmahꜗ cha ̱a̱ˉ ko̱ˉlla̱a ̱ˊ jeeˊ kyahˈ hnähꜘ hi ̱ˉ
saꜙ gaˊ maˉngëëꜘ lluꜗ, waˊ ngɨɨyꜘ kihꜗ Dio, hi̱ˉ heꜘ
baˊ jmeeˈ läꜙngëëyꜘ. Jëëhꜘ maꜙraꜙ heˉ kwaꜙ baˊ Dio
chaˉmiihˉ hʉʉˊdsëˉ lluꜗ kihꜗ läꜙjë̱ë̱ꜙ hi ̱ˉ ngɨɨꜙ, hiꜙ saꜙ
dsaˉläˉlle̱e̱yꜘ kya̱a ̱hˊ niꜙ ja ̱a̱ˉ hi̱ˉ ngɨɨꜙ.

6 Waˊraˉ gaꜙngɨɨhˊ hnähꜘ kiyhꜗ, hnøøꜗ jmeehˈ
hnähꜘ dsooꜘ hohꜘ hnähꜘ, taꜙ waˊ jehꜙ hohꜘ hnähꜘ niꜙ
miihˉ. Jëëhꜘ, ja ̱a̱ˉhi ̱ˉ jmeeꜙ to ̱ꜗdsëꜗ, la ̱a ̱yꜗ läꜙko̱o ̱ˉ laꜗ
kihꜗ jmɨˉñeehꜚ waˊraˉ gaꜙhlu̱hꜗ kya ̱a̱hˊ lleꜘ, be˜ taꜙ
laꜙ taꜙ jnøꜙ.

7 Ja ̱a̱ˉ dsaˉ hi̱ˉ jmeeꜙ läꜙja̱ˉ, heˉlaˈ moꜙ jø ̱ø̱ꜗ gyihꜗ
heˉ hyoyhꜙ kihꜗ Dsaˉjø ̱ø̱hˈ jnänˋ.

8 Dsaˉ hi̱ˉ jmeeꜙ to̱ꜗ dsëꜗ, saꜙ jmä̱ä ̱yꜗ ngëyꜗ ko̱o ̱ˉ
nëëˈ.

9 Ja̱a ̱ˉ ø̱ø̱hꜗ jneˊ hi̱ˉ täˉñeeꜘ, waˊ jë ̱ë̱ˉ baˊ dsëy ˈ.
Jëëhꜘ, kihꜗ Diomaˉla ̱a ̱yꜗ läꜙko̱o̱ˉ ja̱a ̱ˉ hi̱ˉ jø ̱ø̱hˈ.

10 Pero dsaˉ hi̱ˉ chaˉ kuuˊ, hnøøꜗ jë̱ë̱ˉ dsëyꜗ,
cherˊmahꜗ Dio gaꜙjmeeyꜘ gaꜙjä̱yꜘ taꜙ hwaꜗ. Jëëhꜘ,
dsaˉ heꜘ ä ̱ä̱hꜗ läꜙko̱o̱ˉ dsaˉä ̱ä ̱hꜗ waˊleꜗ heˉ chaˉ nëˊ
nuuˉ.

11 Waˊraˉ gaꜙhyaˉ hyooˉ lliiꜘ jwërte, hëhꜗ lliiꜘ
chaahˈ leꜗ ja ̱ˉ, heˉja̱ˉ dsaˉläˉki̱i ̱ˉ chaahˈ hiꜙ
dsaˉtøhꜙmɨˈleꜗ, moꜙsoꜙ jnäꜘ naˊhñaahꜗ. Ja̱ˉbaˊ läꜙja ̱ˉ
laꜗ kihꜗ hi̱ˉ chaˉ kuuˊ, ko ̱o̱ˉ dsaˉu̱u ̱ꜙ bihꜗ jeeˊ jmeeyꜙ
taˊ kiyhˈ.

Lluꜗ laꜗ kihꜗ hi̱ˉ kwëëh˜ dsëꜗmaˊ jëëy˜ heˉwɨɨꜘ
12 Lluꜗ laꜗ kihꜗ hi̱ˉ gaꜙläꜙbeꜘ dsëꜗ waˊraˉ jaꜗ heˉ

hlɨɨhˈ ka̱ꜗ dsëyꜗ. Jëëhꜘ cherˊmahꜗ yaꜙhë ̱ë̱yꜗ llu ̱u ̱ꜗ,
läꜙko̱o̱ˉ jñeeyˈ hyoyhꜙ jeeˊ cha̱a ̱yˉ tä̱ä ̱ꜘ. Heˉ ja̱ˉ laꜗ
läꜙko̱o̱ˉ coron heˉ gaꜙbä̱ä ̱hˉDio hñiiꜘ kwëëyhꜗ dsaˉ
hi̱ˉ hnaayhˉ.

13 Cherˊmahꜗ gwaꜘ dsëꜗ dsaˉ jmeeꜗ heˉ hlɨɨhˈ, niꜙ
miihˉ saꜙ so ̱o̱h˜ heˉ jäyhꜙ Dio ka ̱˜ dsëyꜗ. Jëëhꜘ saꜙ
gwaꜘ dsëꜗ Dio jmeeꜗ heˉ hlɨɨhˈ, hiꜙ niꜙ saꜙ ka ̱y˜ dsëꜗ
dsaˉmahꜗ jëëyꜗ cheˊ jmeeˈ dsaˉ heˉ hlɨɨhˈ.

14 Kihꜗ heˉ he̱e̱ꜘ dsëꜗ läꜙja̱a ̱ˉ läꜙja ̱a̱ˉ heˉ hlɨɨhˈ,
heˉja̱ˉ gwaꜘ dsëyꜗ jmeeyꜗ heˉ hlɨɨhˈ, miˉgooꜙ kiyhꜗ,
hiꜙ jøøꜙ kiyhꜗ jwëꜘ hlɨɨhˈ.

15 Hiꜙ maˉngëëꜘ maˉhä̱ä ̱yˊ jwëꜘ heˉ he ̱e̱ꜘ dsëyꜗ,
maˉnaˊjnääyꜘ kya̱a ̱hˊ dsoˊkyeˉ. Maˉlaꜙ maˉhe ̱e̱yꜗ
hñiiyꜘ kya̱a̱hˊ dsoˊkyeˉ, ja ̱ˉ ji̱i ̱hˈ ju̱u ̱yꜘ goˉte˜.

16Ø ̱ø̱hnꜗ hi ̱ˉ hnaanꜙ, taꜙmiˉga ̱a ̱ˈ hnähꜘ hñaahꜗ.
17 Läꜙjëꜙ heˉ lluꜗ heˉ gaꜙhñahꜗ jneˊ laˉ, läꜙjëꜙ

heˉ jna ̱a̱hˈ laꜗ, heˉ laˉ naˉ jaꜗ gyʉʉhˈ jmɨˉgyʉʉꜙ,
heˉ laˊ gaꜙkwaꜘ baˊ Dio. Hi̱ˉ heꜘ naˉ gaꜙjmä̱ä̱ꜗ
läꜙjë ̱ë̱ꜙ hi̱ˉ chooꜗ jeˉ gyʉʉhˈ jmɨˉgyʉʉꜙ. Pero Dio saꜙ
dsaˉläˉsë ̱ë̱yꜗ läꜙko̱o̱ˉ laꜗ kihꜗ hi̱ˉ hë ̱ë̱ꜚ gyʉʉhˈ heˉ
dsaˉläˉsɨɨꜗ he̱e̱hꜚ kihꜗ.

18 Läꜙ hyohˉ dsëyꜗ, gaꜙjmeeyꜘ gaꜙläꜙcha̱a ̱ꜙ jneˊ
läꜙhmëëꜘ taꜙlaꜙ kihꜗ juˈdsooꜘ heˉ gaꜙkwëëyhꜗ jneˊ
mahꜗ le̱e̱ꜘ jneˊmaꜙraꜙ hi̱ˉ kya̱a ̱yꜗ jeeˊ kihˈ läꜙjë̱ë̱ꜙ hi ̱ˉ
gaꜙjmä̱ä ̱yꜗ.

19Heˉja̱ˉ jwahnꜙ ø̱ø̱hnꜗ hi ̱ˉ hnaanꜙ. Hnøøꜗ nuuhˈ
daˊ hnähꜘ jä ̱ä̱ꜗ haˉ läꜙ laꜗ juuˈ kihꜗ dsaˉ. Taꜙ ji ̱i̱hˋ
hnähꜘ cha̱hꜘ. Taꜙmiˉlle̱e̱ˈ hnähꜘ hñaahꜗ naꜗko ̱hꜘ.

20 Hehꜗ dsaˉläˉlle ̱e̱ꜘ jneˊ, jneꜙ jwëˈ jnänˋ heˉ
jmeenˊ heˉ lluꜗ.

21 Heˉja̱ˉ jwahnꜙ, moꜙtoꜙ jmeeˉ gaˊ hnähꜘ heˉ
hlɨɨhˈ, moꜙtoꜙ bä̱ä ̱hˋ gaˊ hnähꜘ hñaahꜗ dsoˊkyeˉ heˉ
chaˉ chaˉmiihˉ naꜗ. Jmä̱ä ̱ˋ hnähꜘ hñaahꜗ hwa ̱a̱hˊ,
he ̱e̱hˋ hnähꜘ juuˈ heˉ maˉnaˉjnääˊ tuhˉhohꜘ hnähꜘ.
Jëëhꜘ juuˈ naˉ lä ̱ä ̱ꜗ hnähꜘ.

Hnøøꜗ jmeenˊ taˊheꜗ kihꜗ juuˈ heˉmaˉnʉʉˊ jneˊ
22 Ja̱ˉ jmeehˉ hnähꜘ heˈ kihꜗ juuˈ naˉ, ja ̱ꜙ ko̱o ̱ˉ

nuuhˉ baˊ hnähꜘ. Heˉ miˉga ̱a ̱hˈ hnähꜘ hñaahꜗ baˊ
ja̱ˉ, cherˊmahꜗ saꜙ gaꜙjmeehˊ hnähꜘ heˈ.

23 Cherˊmahꜗ saꜙ gaꜙjmeeꜘ dsaˉ heˈ waˊraˉ
gaꜙnuuyꜘ juuˈ naˉ, hi̱ˉ heꜘ la ̱a ̱ꜗ läꜙko̱o̱ˉ ja̱a ̱ˉ hi ̱ˉ
jë ̱ë̱˜ hñiiꜘ kya ̱a̱hˊ huˉ.

24 Jëëhꜘ, maˉlaꜙ maˉjë̱ë̱yꜙ hñiiyꜘ mahꜗ goˉhë ̱ë̱yˈ
hiꜙ läꜙcha ̱hꜘ ja ̱ˉ dsaˉgaaꜘ dsëyꜗ haˉ läꜙ la ̱a ̱yꜗ.

25 Pero cherˊmahꜗ ja ̱a̱ˉ dsaˉ gaꜙnuuꜘ kweeˉ
läꜙko̱o̱ˉ jähꜘ ley heˉ lluꜗ goˉte˜ heˉ kya̱a ̱hˊ dsaˉlä ̱ä ̱ꜘ
jneˊ, hiꜙ cherˊmahꜗ dsaˉ heꜘ ngooꜗ bihꜗ jmeeyꜙ heˈ
kihꜗ juuˈ naˉ, kihꜗ hi̱ˉ heꜘ miˉjø̱ø̱ꜗ baˊ Dio läꜙjëꜙ heˉ
jmeeyꜙ. Jëëhꜘ, ja̱ꜙ ko̱o ̱ˉ nuuˉ bihꜗ mahꜗ dsaˉgaaꜘ
dsëyꜗ kaˉlähꜘ, maꜙraꜙ heˉ jmeeꜙ bihꜗ heˈ kihꜗ juuˈ
naˉ.

26 Cherˊmahꜗ ja̱a ̱ˉ dsaˉ la ̱a ̱yꜘ, hnaayhˉ Dio mahꜗ
hlëëhꜙ bihꜗ waˊ laˈ chaˉ laꜗ, heˉ miˉga ̱a ̱yꜙ hñiiꜘ bihꜗ
ja̱ˉ, saꜙ jmääꜗ goˉte˜ heˉ jäyhꜘ hnaayhˉ Dio.

27 Pero chaˊnëˊ Dio hi ̱ˉ la ̱a ̱ꜗ Tääˋ jnänˋ, ja̱a ̱ˉ dsaˉ
hi̱ˉmaꜙraꜙ heˉ dsooꜘ hnaayhˉDio, hnøøꜗ kwayꜗ beꜘ
kihꜗ chihˉ hnɨɨꜘ hi̱ˉ jëë˜ wɨɨꜘ hiꜙ läꜙja̱ˉ kihꜗ dsaˉmëꜘ
hnɨɨꜘ kaˉlähꜘ, hiꜙ hnøøꜗ hä̱ä ̱yꜗ hñiiyꜘ mahꜗ saꜙ waˊ
läˉsa̱yhꜘ kya̱a ̱hˊ heˉ hlɨɨhˈ heˉ chaˉ jmɨˉgyʉʉꜙ laˉ.

2
Saꜙwaˊ jëëˊ jneˊ heˉ la̱a̱ꜗ dsaˉ

1 Ø̱ø ̱hnꜗ, heˉmaˉdsooꜘ hohꜘ hnähꜘ kihꜗ Jesucristo
Dsaˉjø ̱ø̱hˈ jnänˋ hi̱ˉ llu̱u ̱ꜗ goˉte˜, jmeeꜙ biiꜗ jmeehˈ
hnähꜘ kweeˉ läꜙhiiꜘ nëˊ kya̱a̱hˊ dsaˉ.

2 Cherˊmahꜗ gaꜙllooꜗ ja̱a ̱ˉ dsaˉ jeeˊ dsaˉñeehꜙ
hnähꜘ, hi̱ˉ heꜘ naˉ kye ̱hˊ hmɨɨhˉ lluꜗ hiꜙ häˊ aniy˜
hmoohˈ gooyˉ kaˉlähꜘ. Hiꜙ waˊraˉ gaꜙllooꜗ ja ̱a ̱ˉ hi ̱ˉ
täˉñeeꜘ hi̱ˉ sɨẖˊhɨꜙ hmɨɨhˉ kihꜗ.

3 Hiꜙ cherˊmahꜗ jmä̱ä ̱hˈ hnähꜘ jø̱ø̱hˈ hi̱ˉ jna̱a ̱hˈ
hmɨɨhˉkihꜗheꜘ, mahꜗ jwɨɨhˈhnihꜘ: “Naꜘ jeeˊ lluˈ laˉ”,
mahꜗ hi ̱ˉ täˉñeeꜘ heꜘ, jwɨɨhˈ: “Jmääꜗ läꜙ maˉchehꜗ
naˉ o jeeˊ laˉ yaˉnaꜘ hʉʉˊ tɨɨnꜙ laˉ.”

4 Jeeˊ ja̱ˉ dsaˉläˉjnäähꜘ hnähꜘ heˉ saꜙ jmeehˉ
hnähꜘ kweeˉ läꜙhiiꜘ nëˊ kya̱a ̱hˊ dsaˉ. Heˉ jmeehˉ

hnähꜘ läꜙja̱ˉ, jmä̱ä ̱hꜙ hnähꜘ hñaahꜗ jwëëꜚ hi̱ˉ kye ̱ˉ
hʉʉˊdsëˉ hlɨɨhˈ jmahꜗ baˊ.

5 Nʉʉˉ daˊ hnähꜘ ø ̱ø̱hnꜗ hi̱ˉ hnaanꜙ: ¿Cheˊ saꜙ
gaꜙlle̱e̱hˉ Dio hi̱ˉ täˉñeeꜘ jmɨˉgyʉʉꜙ laˉ, mahꜗ
läꜙdsooꜘ dsëyꜗ kiyhꜗ? Hi̱ˉ heꜘ la ̱a̱ꜗ läꜙko̱hꜘ hi ̱ˉ chaˉ
kuuˊ kihˈ, hiꜙ hyoyhꜙ he ̱e̱yꜚ yaꜙjwɨɨꜗ kihꜗDio läꜙko̱o ̱ˉ
gaꜙbä̱ä ̱hˉ Dio hñiiꜘ kihꜗ läꜙjë ̱ë̱ꜙ hi̱ˉ hnaayhˉ.

6 Pero miˉkwa ̱hꜚ hnähꜘ kihꜗ hi̱ˉ täˉñeeꜘ, mahꜗ
hnaahꜙhnähꜘhi ̱ˉ chaˉ kuuˊ. ¿Ja̱̍ dsaˉ chaˉ kuuˊnaˉ
hi̱ˉ tä̱ä ̱hˊ jmeehꜙ hnähꜘ? ¿Ja̱ˈ hi̱ˉ heꜘ naˉ, dsaˉjä̱ä ̱ꜙ
hnähꜘ nëˊtaˊ?

7 ¿Ja̱̍ dsaˉ chaˉ kuuˊ naˉ, hi ̱ˉmiˉkwa ̱hꜗ jmɨɨˉ kihꜗ
Cristo heˉ laꜗnaˊhñaahꜗ jnänˋ, hiꜙ ja̱ˉbaˊkya̱a ̱hˊ jmɨɨˉ
kihꜗ Cristo gaꜙmiꜙche̱e̱yˉ hnähꜘ?

8 Heˉ jmeehˉ hnähꜘ lluꜗ baˊ ja ̱ˉ, cherˊmahꜗ
juˈdsooꜘ gaꜙmiꜙtehˋ hnähꜘ ley jʉʉhˉ, läꜙko̱o̱ˉ naˉsɨɨˉ
juuˈ kihꜗ Dio: “Waˊ hnaahꜙ dsaˉkya̱a ̱hˊ, ja ̱ˉbaˊ
läꜙko̱o̱ˉ hnaahꜙ hñaahꜗ.”

9 Pero cherˊmahꜗ saꜙ gaꜙjmeehˊ hnähꜘ kweeˉ
läꜙhiiꜘ nëˊ kya ̱a̱hˊ dsaˉ, heˉ jmeehˉ hnähꜘ dsoˊkyeˉ
baˊ ja̱ˉ. Ja ̱ˉbaˊ ley ja̱ˉ, hnɨɨ˜ kyahꜗ hnähꜘ heˉ
naˉbä̱ä ̱hˋ hnähꜘ dsooˊ.

10 Ja ̱a̱ˉ dsaˉ hi̱ˉ høøꜙ läꜙjëꜙ heˉ lleˋ ley kihꜗMoisé,
cherˊmahꜗ gaꜙhlä̱ä ̱yhˉ kya̱a ̱hˊ ko̱o̱ˉ mɨ ˈjuuꜗ baˊ,
maˉnaˉbä̱ä ̱yhˋ läꜙjëꜙ.

11Heꜘ baˊ hi̱ˉ gaꜙjähꜘ: “Hneˉ hi̱ˉ naˉje̱e̱ꜚ gooˉ, taꜙ
ka ̱a̱hꜙ hi̱ˉ la ̱a ̱ꜗ kya̱a ̱ꜗ jñahꜘ”, heꜘ baˊ hi ̱ˉ heꜘ gaꜙjähꜘ
kaˉlähꜘ: “Taꜙ jngëëhꜙ dsaˉ.” Heˉja̱ˉ, cherˊmahꜗ
saꜙ ka ̱a ̱hꜙ hi̱ˉ la ̱a ̱ꜗ kya̱a ̱ꜗ jñahꜘ, pero jngëëhꜙ dsaˉ,
maꜙraꜙ heˉmaˉnaˉbä̱ä ̱hˋ baˊ hneˉ chaˊnëˊ ley.

12 Heˉja̱ˉ hnøøꜗ hlëëhˊ hnähꜘ hiꜙ hnøøꜗ jmeehˈ
hnähꜘ läꜙko̱o̱ˉ lleˋ kyahˈ hnähꜘ baˊ, jëëhꜘ lloo˜ ko̱o ̱ˉ

jmɨɨˊ, ley ja̱ˉ ngɨɨhꜗ kwa ̱a ̱t˜ jnänˋ, ja ̱ˉbaˊ ley heˉ
kya̱a ̱hˊ dsaˉlä ̱ä̱ꜘ jneˊ.

13 Kihꜗ hi̱ˉ saꜙ läˉñihꜘ dsëꜗ dsaˉkya ̱a̱hˊ, ja ̱ˉbaˊ
läꜙja ̱ˉ saꜙ läˉñihꜘ dsëꜗ Dio kya̱a ̱yhˊ kaˉlähꜘ waˊraˉ
gaꜙtëꜘ jeeˊ llayˈ taˊ. Pero cherˊmahꜗ gaꜙläꜙñihꜘ dsëˉ
jneˊ kihˈ dsaˉkya̱a ̱hˊ jneˊ, hwë ̱ë̱ꜙ jneˊ lluˈ waˊraˉ
gaꜙtëꜘ jeeˊ ngɨɨyhˈ kwa ̱a̱t˜ jnänˋ.

Taˊ lluˈ jnänˋ kya ̱a̱hˊ heˉmaˉdsooꜘ dsëˉ jneˊ
14Ø ̱ø̱hnꜗ, heeˉ jmääꜗ kihꜗ ja̱a ̱ˉ hi̱ˉ jähꜘ maˉdsooꜘ

baˊ dsëyˈ kihꜗ Dio mahꜗ niꜙ ko̱o̱ˉ heˉ lluꜗ saꜙ jmeeyꜙ.
¿Cheˊ lä ̱ä ̱yꜘ kya̱a ̱hˊ heˉ ko̱o ̱ˉ jäyhꜘ: “Maˉdsooꜘ baˊ
dsënꜙ”?

15 Cherˊmahꜗ cha ̱a̱ˉ ja̱a ̱ˉ ø̱ø̱hꜗ jneˊ, dsaˉmëꜘ
dsaˉñʉʉhˉ hi̱ˉ saꜙ chaˉ hmɨɨhˉ heˉ kë̱yhꜙ hiꜙ saꜙ
chaˉ heˉ kuhˊhɨy̱hꜗ ko ̱o̱ˉ jmɨɨˊ ko̱o̱ˉ jmɨɨˊ,

16 hiꜙ cherˊmahꜗ ja̱a ̱ˉ hnähꜘ gaꜙchiihˊ hnihꜘ:
“Jwërte kwaˊ beꜘ, gwa̱a ̱hˉ baˊ hneˉ lluꜗ, ja ̱ˉ
miˉlla̱a ̱hˈhñaahꜗ, ja ̱ˉkuhˉbaˊhneˉ lluꜗ.” Pero ¿heeˉ
jmääꜗ heˉ gaꜙjähˊ läꜙnaˉ, cherˊmahꜗ saꜙ gaꜙkwëëhˋ
hnihꜘ heˉ jmeeꜙ biiꜗ kiyhꜗ?

17 Ja ̱ˉbaˊ läꜙja̱ˉ laꜗ kihꜗ hi̱ˉ jähꜘ maˉdsooꜘ dsëyꜗ
kihꜗ Dio. Cherˊmahꜗ saꜙ chaˉ niꜙ miihˉ heˉ lluꜗ
maˉjmeeyꜘ, saꜙ jmääꜗ heˉ jäyhꜘ: “Maˉdsooꜘ baˊ
dsënꜙ.” Juuˈ taꜙjmahꜗ baˊ ja ̱ˉ.

18 Pero cherˊmahꜗ ja̱a ̱ˉ gaꜙjähꜘ: “Hneˉ jmeehˉ
taˊ lluˈ, jnäꜘ maˉdsooꜘ dsënꜙ”, läꜙlaˉ jwɨɨꜚ jnihꜘ
kaˉlähꜘ: “Miˉjnääˈ kinꜙ heˉ maˉdsooꜘ hohꜘ, hneˉ
hi̱ˉ saꜙ maˉjmeeꜘ niꜙ miihˉ taˊ lluˈ, mahꜗ jnäꜘ
miˊjnäänꜗ kyahꜗ heˉ maˉdsooꜘ dsënꜙ kya̱a ̱hˊ taˊ lluˈ
heˉ jmeenꜙ.”

19Hneˉ jmeehˉdsooꜘ, ja̱a ̱ˉbaˊDiocha̱a ̱ˉ. Jmeehˉ
baˊ hneˉ lluꜗ. Hiꜙ läꜙja̱ˉ jähꜘ hi̱ˉsaꜙllu ̱ꜗ kaˉlähꜘ, mahꜗ
jlä ̱ä̱ꜙ bihꜗ kihꜗ heˉ goyhꜙ.

20 Peerꜙ ta̱a̱hˉ hneˉ. ¿Heˉlaˈ saꜙ hii˜ läꜙngëëhꜘ
miihˉ? Saꜙ jmääꜗ heˉ jähˊ jneˊ maˉdsooꜘ baˊ dsënˉ
kihꜗ Diomahꜗ saꜙ naˊjnäꜘ taˊ jnänˋ.

21 ¿Ja̱ˈ gaꜙjmeeꜘ Dio kwa̱a ̱t˜ llu ̱u̱ꜗ Abraham dsaˉ
maˉgyu̱hˉ jnänˋ taꜙlaꜙ kihꜗ taˊ lluˈ heˉ gaꜙjmeeyꜘ,
heˉ gaꜙngëëyꜗ Isaac jo̱o̱yꜘ kihꜗ Dio mahꜗ maˊ ju̱u̱yꜘ
nëˊ naˊhyooꜘ?

22 ¿Cheˊ saꜙ ngëëhꜘ haˉ läꜙ laꜗ? Gaꜙläꜙdsooꜘ dsëꜗ
Abraham kihꜗ Dio, heˉja̱ˉ baˊ gaꜙjmeeyꜘ läꜙko̱o ̱ˉ
gaꜙjähꜘ Dio. Hiꜙ kya̱a ̱hˊ heˉ gaꜙjmeeꜘ Abraham ja ̱ˉ,
gaꜙläꜙjnäꜘmaꜙraꜙ heˉ gaꜙläꜙdsooꜘ baˊ dsëyˈ kihꜗDio.

23 Läꜙja̱ˉ gaꜙläꜙteꜗ läꜙko̱o ̱ˉ naˉsɨɨˉ juuˈ kihꜗ Dio
heˉ jähꜘ läꜙlaˉ: “Gaꜙläꜙdsooꜘ dsëꜗ Abraham kihꜗ
Dio, heˉja̱ˉ gaꜙjmeeꜘ Dio kwa ̱a ̱t˜ llu ̱u̱yꜗ.” Hiꜙ
gaꜙläꜙche ̱e̱yꜙ omeꜚ kya̱a ̱ꜗ Dio.

24 Läꜙja̱ˉ dsaˉläˉngëëꜘ jneˊ, jmeeꜙ Dio kwa ̱a ̱t˜
llu ̱u̱ꜗ dsaˉ, kya̱a ̱hˊ heˉ jmeeyꜙ taˊ lluˈ, ja̱ꜙ maꜙlaꜙ
kya̱a ̱hˊ heˉmaˉdsooꜘ dsëyꜗ.

25 Ja ̱ˉbaˊ läꜙja̱ˉgaꜙlaꜗkihꜗRahab, ja ̱a̱ˉdsaˉmëꜘhi ̱ˉ
maˊ hnëë˜ hñiiꜘ kya̱a ̱hˊ waˊ hi̱ˉ chaˉ hi̱ˉ. Gaꜙjmeeꜘ
Dio kwa ̱a̱t˜ llu ̱u ̱yꜗ kihꜗ heˉ gaꜙkwayꜘ jeeˊ gaꜙjä̱ꜘ hi ̱ˉ
gaꜙllaꜙnääꜗ ko̱o ̱ ˈ juuˈ hiꜙ gaꜙche ̱e̱yꜗ taꜙ jyohꜘ jwëˈ
läꜙlluꜗ jeeˊ gaꜙla ̱a ̱yꜘ.

26 Jmɨˉngoꜗ heˉ moꜙsoꜙ kya̱a ̱hˊ jmɨˉlleꜘ, naˉju̱u ̱ˊ
baˊ ja̱ˉ. Ja ̱ˉbaˊ läꜙja̱ˉ laꜗ jnänˋ. Saꜙ jmääꜗ heˉ
maˉdsooꜘ dsëˉ jneˊ kihˈ Dio, cherˊmahꜗ saꜙ naˊjnäꜘ
taˊ lluˈ heˉ jmeeˉ jneˊ.

3
Hnøøꜗ le̱e ̱hꜚ jneˊ haˉ läꜙ hlëëhˊ jneˊ

1 Saꜙ waˊ cha̱a ̱ˉ jwë ̱ë̱ꜘ taˉjwohꜗ jeeˊ tä̱ä ̱hˊ hnähꜘ
ø̱ø̱hnꜗ. Maˉñehˊ baˊ hnähꜘ, hwehˉ gaˊ miihˉ ngɨɨhꜗ
Dio kwa ̱a ̱t˜ jnänˋ hi̱ˉ la ̱a ̱ꜗ taˉjwohꜗ.

2 Läꜙjë ̱ë̱ꜙ baˊ jneˊ, johꜘ ji̱i ̱h˜ saꜙ dsaˉhlä ̱ä ̱hꜙ jneˊ.
Pero ja̱a ̱ˉ hi ̱ˉ saꜙ dsaˉhlä̱ä ̱hꜙ kya̱a ̱hˊ juuˈ heˉ
hlëëyhꜙ, hi̱ˉ heꜘ la ̱a ̱ꜗ ja ̱a ̱ˉ dsaˉñʉʉhˉ llu ̱u ̱ꜗ goˉte˜.
Liyhꜙ hä ̱ä̱yꜗ hñiiyꜘ kihꜗ läꜙjëꜙ baˊ, saꜙ kwayꜙ jwëˈ jøøꜗ
heˉ hlɨɨhˈ kiyhꜗ.

3Waˊraˉ gaꜙtøøhˊ jneˊ fren˜ hooˊ kyaˊjɨɨhˊ, hwa ̱a ̱ˊ
bihꜗ kya̱a ̱hˊ jneˊ. Maꜙkeꜙ jø ̱ø̱yhˈ, kya̱a ̱hˊ ko ̱o̱ˉ heˉ
pihˈ baˊ tä̱ä ̱ꜙ jä ̱ä ̱ˊ jneˊ haˉ taꜙ jeeˊ hnøøˉ jneˊ.

4 Läꜙja̱ˉ laꜗ kaˉlähꜘ kya̱a ̱hˊ barco. Maꜙkeꜙ heˉ
gaˊ jʉʉhˉ ngëëˈ barco hiꜙ maꜙkeꜙ sëëh˜ lleꜘ täꜘ kihꜗ,
pero kya̱a ̱hˊ ko̱o̱ˉ jwɨˊ hmaˉ pihˈ baˊ kooh˜ dsaˉ, leꜘ
dsaˉnääyꜗ haˉ taꜙ jeeˊ hnøøyˈ.

5 Hiꜙ läꜙja̱ˉ laꜗ kaˉlähꜘ kya̱a ̱hˊ läˊsɨɨhˊ jneˊ. Ko̱o ̱ˉ
heˉ pihˈ baˊ, pero haˉ ko̱hꜘ dsooˊ saꜙ hnooˉ. Kya̱a ̱hˊ
ko̱o̱ˉ jeˉ pihˈ baˊ le̱e̱ꜙ so ̱o̱hꜗ läꜙji̱i ̱hˈ kooꜙ ko̱o̱ˉ mohꜘ
jʉʉhˉ.

6Hiꜙ läˊsɨɨhˊ jneˊ laꜗ läꜙko̱o̱ˉ jeˉ. Johꜘnëëˈheˉhlɨɨhˈ
saꜙ gwaꜘ kihꜗ. Heˉ naˉ he ̱e̱˜ läꜙka̱a ̱ˉ jmɨˉngoꜗ jnänˋ
läꜙjëꜙ jmɨɨˊ baˊ. Läˊsɨɨhˊ jneˊnaˉ, të̱ë ̱ˉ beꜘ kihꜗ chaˊjeˉ.

7Lihꜙ baˊ dsaˉmiˉhwa ̱a ̱ꜘ läꜙjë̱ë ̱ꜙ nëëˈ jahꜘ la̱a ̱ˋ hi ̱ˉ
cha̱a ̱ˉ hwaꜗ laˉ, liyhꜙmiˉhwa̱a ̱yꜘ ta̱ˈ, mɨɨhˉ, hiꜙ jahꜘ
hi̱ˉ cha̱a ̱ˉ jmɨˉñeehꜚ kaˉlähꜘ.

8 Pero saꜙ cha ̱a̱ˉ niꜙ ja̱a ̱ˉ hi̱ˉ lihꜙ haꜗ kihꜗ läˊsɨɨhˊ
jneˊ. Saꜙ chaˉ heˉ llaˉdsëëˋ kihˈ heˉ hlɨɨhˈ naˉ.
Läꜙko̱o̱ˉheˉnaˉka ̱hˈvenenheˉ jngɨɨhꜙkihꜗdsaꜙbaˊ
laˈ läˊsɨɨhˊ jneˊ.

9 Kya̱a ̱hˊ läˊsɨɨhˊ jneˊ hlëëhˊ jneˊ lluˈ kihꜗ Dio hi ̱ˉ
la ̱a ̱ꜗTääˋ jnänˋ, hiꜙ ja̱ˉbaˊkya̱a ̱hˊ läˊsɨɨhˊ jneˊ, jwäˊ jneˊ
dsoˊjwɨɨꜘ kihꜗ dsaꜙ, hi ̱ˉ la ̱a ̱ꜗ läꜙko̱o̱ˉ he̱e̱hꜚ kihꜗ Dio.

10 Ko̱o̱ˉ baˊ hooˊ jneˊ jeeˊ hwëëˉ juuˈ lluꜗ hiꜙ jeeˊ
hwëëˉ juuˈhlɨɨhꜗ. Niꜙmiihˉ saꜙ so ̱o̱h˜ läꜙnaˉ, ø̱ø̱hnꜗ.

11 Haˉ läꜙja ̱ˉ, ko ̱o̱ˉ jmɨˉtooˉ hyaꜙ jmɨɨˉ øøꜘ hiꜙ
ja̱ˉbaˊ heˉ ja̱ˉ hyaꜙ jmɨɨˉ llihꜗ kaˉlähꜘ.

12Ø ̱ø̱hnꜗ, haˉ läꜙja ̱ˉ ko ̱o̱ˉ chaahˈhigo hɨɨꜗmɨˈolivo
owɨɨ̱ ̱̄ jëhˈhɨɨꜗmɨˈhigo. Ja ̱ˉbaˊ läꜙja̱ˉ laꜗ kihꜗ jeeˊhyaˉ
jmɨɨˉ, saꜙ hwëëꜙ jmɨɨˉ ñiiˋ ko̱ˉjø̱hꜘ kya̱a ̱hˊ jmɨɨˉ øøꜘ.

KihꜗDio baˊ ja̱ˉ, heˉ gwaꜘ hʉʉˊdsëˉ lluꜗ
13Cherˊmahꜗ cha̱a ̱ˉ ja̱a ̱ˉ hnähꜘ hi̱ˉ chaˉ hʉʉˊdsëˉ

lluꜗ kihꜗ, hi̱ˉ kyʉʉh˜ chaˉmiihˉ, hi ̱ˉ heꜘ hnøøꜗ
miˉjnääꜙ heˉ kyʉʉyh˜ ja̱ˉ, kya̱a ̱hˊ taˊ lluˈ heˉ
jmeeyꜙ. Hiꜙhnøøꜗ jmä̱ä ̱yꜗhñiiꜘ ja̱a ̱ˉhi ̱ˉhwa ̱a ̱ˊ, läꜙlleˋ
kihˈ ja̱a ̱ˉ hi̱ˉ kyʉʉh˜.

14 Pero cherˊmahꜗ wɨɨꜘ hohꜘ hnähꜘ hiꜙ jmeehˉ
hnähꜘ läꜙ tɨh˜ hohꜘ hnähꜘ hñaahꜗ, saꜙ chaˉ heˉ kihꜗ
heˉ jmä̱ä ̱ꜙhnähꜘhñaahꜗka̱a ̱hˊ. Heˉ taˉju̱u̱ˈbaˊhnähꜘ
ja̱ˉ.

15 Ja ̱ꜙ heˉ jaꜗ gyʉʉhˈ hʉʉˊdsëˉ naˉ. Hʉʉˊdsëˉ chaˉ
hwaꜗ laˉ baˊ naˉ, heˉ gwaꜘ kya̱a ̱hˊ jmɨˉngoꜗ kyahꜗ
hnähꜘ baˊ naˉ. Laꜗ kihꜗ hi̱ˉsaꜙllu ̱ꜗ baˊ hʉʉˊdsëˉ naˉ.

16 Jëëhꜘ, heˉ wɨɨꜘ hohꜘ hnähꜘ kya̱a ̱hˊ dsaˉkya̱a ̱hˊ
hnähꜘ hiꜙ hnoohˉ hnähꜘ heˉ tɨh˜ hohꜘ hnähꜘ hñaahꜗ,
heˉ ja̱ˉ jmeeꜙ, heˉ tä̱ä̱hˊ hnähꜘ waˊ laˈ chaˉ laˉ,
jmeehˉ hnähꜘ läꜙjëꜙ nëëˈ heˉ hlɨɨhˈ.

17 Pero hʉʉˊdsëˉ heˉ jaꜗ gyʉʉhˈ, heˉ ja̱ˉ baˊ
naˉjngɨɨ ˈ. Heˉ ja ̱ˉ baˊ jmeeꜙ hiiꜘ tiiˊ kihˈ dsaꜙ,
jmeeꜙ hwa̱a ̱ˊ dsaˉ, nʉʉhˊ dsaˉ, dsaˉläˉñihꜘ dsëyꜗ
chaˉmiihˉ hiꜙ jmeeyꜙ heˉ lluꜗ jmahꜗ baˊ. Kya̱a ̱hˊ

hʉʉˊdsëˉ lluꜗ ja̱ˉ, jmeeꜙ dsaˉ kweeˉ läꜙhiiꜘ nëˊ
kya̱a ̱hˊ dsaˉ hiꜙ ja̱ꜙ ko ̱o̱ˉ taˉju̱u ̱yˈ.

18Dsaˉ hi ̱ˉ gaꜙnääˊ ko ̱o̱ˉ nëëˈ baˊ, jmeeyꜙ hiiꜘ tiiˊ
kihˈ dsaꜙ, hiꜙ läꜙja ̱ˉ läꜙjwë ̱ë̱ꜘ dsaˉ hi ̱ˉ jmeeꜙ heˉ lluꜗ
jmahꜗ baˊ.

4
Saꜙwaˊ hnøøhˊ jneˊ heˉ chaˉ jmɨˉgyʉʉꜙ laˉ

1 ¿Haˉ taꜙ gwaꜘ heˉ te̱ˉjë ̱ë̱hꜘ hnähꜘ? Kihꜗ heˉ he ̱e̱ꜘ
hohꜘhnähꜘheˉ gaˊ chaˉ, heˉ ja̱ˉbaˊnaˉ jmeeꜙ jwɨɨhˋ
kyahˈ hnähꜘ.

2 Chaˉ heˉ hnoohˉ hnähꜘ pero saꜙ të̱ë̱hꜗ hnähꜘ.
Jngëëhꜙhnähꜘ dsaˉhiꜙ jmeehˉhnähꜘ biiꜗ le̱hꜙhnähꜘ
heˉ chaˉ kiyhꜗ pero saꜙ të̱ë̱hꜗ hnähꜘ. Tiˉchoohˉ
hnähꜘ juuˈ, hiꜙ tiˉhneeꜙ hnähꜘ. Saꜙmaˉhñah˜ hnähꜘ
heˉ hnoohˉ hnähꜘ, jëëhꜘ saꜙ maˉngɨɨhˊ hnähꜘ kihꜗ
Dio.

3 Hiꜙ waˊraˉ gaꜙngɨɨhˊ hnähꜘ kihꜗ Dio, saꜙ hñahꜙ
hnähꜘ. Jëëhꜘ saꜙ ngɨɨhˊ hnähꜘ kya ̱a̱hˊ hʉʉˊdsëˉ lluꜗ,
ko̱o̱ˉ hnoohˉ hnähꜘ läꜙ tɨh˜ hohꜘ hnähꜘ hñaahꜗ baˊ.

4 Hnähꜘ dsaˉmëꜘ dsaˉñʉʉhˉ, ¿heˉlaˈ maˉläˉø̱ø̱ꜘ
hnähꜘ kihꜗ Dio? ¿Cheˊ saꜙ ñehˊ hnähꜘ moꜙsoꜙ jwa̱hꜘ
hnähꜘ kya̱a ̱yhˊ, cherˊmahꜗ hnoohꜘ gaˊ hnähꜘ heˉ
chaˉ jmɨˉgyʉʉꜙ laˉ? Jëëhꜘ, hi̱ˉ hnoohˉ gaˊ heˉ chaˉ
jmɨˉgyʉʉꜙ laˉ, moꜙsoꜙ jwa̱yhꜘ kya̱a ̱hˊ Dio.

5 ¿Cheˊ la ̱a ̱hꜘ hnähꜘ, ko̱o ̱ˉ taˉjähꜘ baˊ juuˈ kihꜗ
Dio heˉ lleˋ läꜙlaˉ: “Jmɨˉlleꜘ Naˉjngɨɨˈ kihꜗ Dio heˉ
kya̱a ̱hˊ jneˊ, hnääyꜗ jneˊ chaˉmiihˉ, saꜙ hnøøyꜗ kye ̱ˊ
jneˊ jyohꜘ jwëˈ”?

6 Pero chaˉmiihˉ jmeeꜙ Dio lluꜗ dsëꜗ kya̱a ̱hˊ jneˊ.
Heˉja ̱ˉ jähꜘ juuˈ kiyhꜗ läꜙlaˉ: “Dio jneꜙ jwëˈ kihꜗ

hi̱ˉ jmä̱ä ̱˜ hñiiꜘ jø ̱ø̱hˈ, pero lluꜗ baˊ dsëyˈ kya̱a̱hˊ hi ̱ˉ
hwa ̱a ̱ˊ.”

7 Waˊ nʉʉhˊ hnähꜘ kihꜗ Dio. Taꜙ kwaˉ jwëˈ kihꜗ
hi̱ˉsaꜙllu ̱ꜗ ka̱a ̱yhꜗ hnähꜘ, läꜙja̱ˉ baˊ läꜙø̱ø̱yꜘ kyahꜗ
hnähꜘ.

8 Yaˉnääꜘ hnähꜘ kihꜗ Dio hiꜙ Dio miˉjä̱yhꜙ kyahꜗ
hnähꜘ. Hnähꜘ hi̱ˉ jmeeꜙ dsoˊkyeˉ, hnøøꜗ naˉjngëëˈ
hnähꜘ. Hiꜙ hnähꜘ hi̱ˉ jmeeꜙ to̱ꜗ dsëꜗ, waˊ laˈ ko̱o̱ˉ baˊ
hʉʉˊdsëˉ kyahꜗ hnähꜘ.

9 Kɨˊhoohˊ hnähꜘ läꜙji̱i ̱hˈ cha̱a ̱hꜗ hohꜘ hnähꜘ. Llaꜚ
heˉ ngɨɨhˈ hnähꜘ, hnøøꜗ hoohˊ hnähꜘ baˊ. Llaꜚ heˉ
cha̱a ̱ˉ hnähꜘ lluꜗ, waˊ tiˉmeehˉ hohꜘ hnähꜘ.

10 Waˊ hwa ̱a̱hˊ hnähꜘ kihꜗ Dsaˉjø̱ø̱hˈ jnänˋ, mahꜗ
jmä̱ä ̱yꜗ hnähꜘ ka ̱a̱hˊ.

Saꜙwaˊ kye ̱nˊ kwa ̱a̱t˜ kihꜗ ø ̱ø̱hꜗ jneˊ
11 Ø̱ø̱hnꜗ, taꜙ chaˉhä ̱ä̱˜ hnähꜘ dsaˉkya̱a ̱hˊ hnähꜘ.

Hi̱ˉ chaˉhä̱ä ̱˜ ø̱ø̱hꜚ, o ka ̱y˜ kwa ̱a̱t˜ kiyhꜗ, hi̱ˉ heꜘ
chaˉhä ̱ä̱˜ ley, hiꜙ ka ̱y˜ kwa ̱a̱t˜ kihꜗ ley. Heˉja ̱ˉ
cherˊmahꜗ ka̱hˉ hnähꜘ kwa̱a ̱t˜ kihꜗ ley, heˉ jmä̱ä ̱hꜙ
hñaahꜗ jwëëꜚ baˊ ja̱ˉ, llaꜚ heˉmaˊ høøhꜗ hnähꜘ ley.

12 Ja̱a ̱ˉ baˊhi ̱ˉ gaꜙllaꜘ ley, ja̱a ̱ˉ baˊhi̱ˉnaˉngëˈ jwëˈ
lä ̱ä ̱yꜗ dsaˉhiꜙnaˉngëyˈ jwëˈhe̱e̱yꜗ dsaˉ. Pero hnähꜘ,
heeˉ la ̱a ̱hꜗhnähꜘmahꜗ ka̱hˈhnähꜘ kwa ̱a ̱t˜ kihꜗ jñahꜘ.

Saꜙ cha ̱a̱ˉ hi̱ˉ ñeˉ haˉ läꜙ cha̱a̱ˉ jneˊ høˈ
13 Nʉʉˉ daˊ hnähꜘ hi ̱ˉ jähꜘ: “Naꜗ o høꜗ dsaˊnøøˈ

jnäähꜗ dsaˊjmeeˊ jnäähꜗ taˊ jeeˊ jyohꜘ jwɨɨˉ. Jeeˊ ooꜙ
jä̱ˊ jnäähꜗko ̱o̱ˉñeˉ, jmeeˊ jnäähꜗmiihˉ taˊhnɨɨꜙmahꜗ
le̱hꜙ jnäähˈ chaˉmiihˉ kuuˊ”, jwahꜘ hnähꜘ.

14 Pero saꜙ ñehˊ hnähꜘ heeˉ naˉ leꜘ kyahꜗ hnähꜘ
høꜗ, cheˊ cha̱a ̱ˉ ju̱u ̱hꜘ hnähꜘ. ¿Cheˊ saꜙ kye ̱ˊ hnähꜘ

kwa ̱a ̱t˜ heˉ la ̱a ̱hꜗ hnähꜘ läꜙko̱o̱ˉ jmɨɨˉ hmooˊ heˉ
gwaꜘ ko̱ˉhwëëꜘmahꜗ dsaˉä ̱ä̱hꜗ kaˉlähꜘ?

15 Llaꜚ heˉ maˉjwahꜘ hnähꜘ läꜙja̱ˉ, jwahˈ hnähꜘ
läꜙlaˉ baˊ: “Cherˊmahꜗ jähꜘ Dio cha ̱a̱ˉ gaˊ jneˊ, jmeeˊ
baˊ jneˊ heeˉ gaˊ hnøøˈ leꜘ.”

16 Pero kya̱a ̱hˊ heˉ hlëëhˊ hnähꜘ, heˉ jmä̱ä ̱hꜙ
hnähꜘ hñaahꜗ ka̱a ̱hˊ baˊ naˉ. Läꜙjëꜙ juuˈ ta̱a̱hꜗ läꜙnaˉ,
laꜗ hlɨɨhˈ.

17 Hi̱ˉ lihꜙ jmeeꜗ heˉ lluꜗ, mahꜗ saꜙ jmeeyꜙ, heˉ
jmeeyꜙ dsoˊkyeˉ baˊ ja̱ˉ.

5
Dsaˉ chaˉ kuuˊ hi̱ˉ hñaaˉ dsëˉ jëëyꜗwɨɨꜘ baˊ

1Nʉʉˉ daˊ hnähꜘ dsaˉ chaˉ kuuˊ. Kɨˊhoohˊ hnähꜘ
jwërte. Naꜗ gaˊ jäꜙ chaˉmiihˉwɨɨꜘ nëˊ kyahˈ hnähꜘ.

2Ngooꜗ gaꜙhe ̱e̱ꜗ läꜙjëꜙ heˉ hmoohˈ heˉ chaˉ kyahꜗ
hnähꜘ. Maˉjwëꜗ jahꜘ saˊhmɨɨhˉ kyahꜗ hnähꜘ.

3 Läꜙjëꜙ kuuˊ kyahˈ hnähꜘ maˉhyaˉ tʉˊjʉʉh˜.
Läꜙjëꜙ heˉ naˉ hnɨɨꜗ kyahꜗ hnähꜘ läꜙji̱i ̱hˈ miˉlla̱a ̱ꜙ
hnähꜘ, läꜙko̱o̱ˉ heˉ ka̱a ̱hꜙ hnähꜘ kya̱a ̱hˊ jeˉ baˊ.
Peerꜙmaˉllaˉmahꜗ kuuˊ kyahˈ hnähꜘ jeeˊmaˉdsa̱a̱ꜗ
jmɨɨˊ laˉ.

4 Jñee ˈ dsaˉ hi̱ˉ maˊ jmeeꜙ taˊ jeeˊ nuuˉ kyahꜗ
hnähꜘ kɨˉhooh˜ jwërte, hnɨɨy˜ kyahꜗ hnähꜘ kihꜗ Dio.
Heˉ gaꜙjuuˊ hnähꜘ kiyhꜗ, heˉ saꜙ gaꜙmiꜙhmaahˊ
hnähꜘ jñeeyˈ. Peerꜙ kɨˉhooh˜ dsaˉ hi ̱ˉ gaꜙchoohꜗ taˊ
kyahˈ hnähꜘ heˉja ̱ˉmaˉnuuꜘDio hi̱ˉ la̱a ̱ꜗ jʉʉˊ läꜙjë̱ë̱ꜙ
hi̱ˉ tä̱ä ̱hˊ gyʉʉhˈ.

5 Peerꜙ jna̱a ̱hˈ dsaˉngëëhꜘ hnähꜘ hwaꜗ laˉ,
maˉlë ̱h˜ hnähꜘ gaꜙläꜙjëꜙ baˊ heˉ maˉhe ̱e̱ꜘ hohꜘ
hnähꜘ. Maˉgya̱a ̱hˈ hnähꜘ läꜙko ̱o̱ˉ jahꜘ hi̱ˉ ngooꜗ
gaꜙllooꜗ jmɨɨˊ jngëëhˈ dsaˉ.

6Kihꜗ hi̱ˉ saꜙ ä ̱ä ̱ˉ niꜙmiihˉmaˉbä̱ä ̱hˋ hnähꜘ dsooˊ
hiꜙ maˉjngëëhꜙ hnihꜘ. Saꜙ gaꜙhnooyhˉ haˉ läꜙ jeeˊ
maˊ lä ̱ä ̱yˈ hñiiyꜘ.

Hnøøꜗ jø̱hˉ dsëˉ jneˊ läꜙji ̱i̱hˈ jä̱hꜘDsaˉjø̱ø̱hˈ jnänˋ
7 Heˉja̱ˉ jwë ̱ë̱hn˜ hnähꜘ ø̱ø̱hnꜗ, waˊ jø̱hˉ hohꜘ

hnähꜘ läꜙji̱i ̱hˈ lloo˜ jmɨɨˊ jä̱hꜘ Dsaˉjø ̱ø̱hˈ jnänˋ. Jëëˋ
daˊ hnähꜘ läꜙko ̱o̱ˉ laꜗ kihꜗ hi̱ˉ jmeeꜙ taˊ, jø ̱ø̱y˜ jmaꜗ
heˉ läꜙgyʉhꜘ jeeˊ nuuˉ kiyhꜗ, ja̱ˉgaˊ chooyhˈ taˊ heˉ
kye ̱yˉ oˉjø ̱hꜙ dsëꜗ kihꜗ.

8 Ja ̱ˉbaˊ läꜙja̱ˉ hnøøꜗ jmeehˈ hnähꜘ. Waˊ jø̱hˉ hohꜘ
hnähꜘ, goˉta̱a ̱hˊhnähꜘko̱o̱ˉhwehˉ, taꜙhwa̱a ̱ˋhnähꜘ,
jëëhꜘ ngooꜗ yaꜙjä̱hꜙ jmɨɨˊ jä̱hꜘ Dsaˉjø̱ø ̱hˈ jnänˋ.

9 Taꜙ hnooˉ hnähꜘ juuˈ kihꜗ dsaˉkya̱a ̱hˊ hnähꜘ
mahꜗ saꜙ ka̱ꜗ Dio juˈdsooꜘ kyahꜗ hnähꜘ. Hi ̱i̱ꜚ Jwëëꜚ
maˉchehꜗ chu̱hꜙ hoˊhaahˊ.

10Ø ̱ø̱hnꜗ, miˉdsoohꜚ daˊ hohꜘ hnähꜘ haˉ läꜙko̱o ̱ˉ
wɨɨꜘ gaꜙjëëꜗ läꜙjë ̱ë̱ꜙ hi ̱ˉ gaꜙngëëꜗ juuˈ kihꜗDio, läꜙmaˊ
gaꜙhlë ̱ë̱yhꜗ dsaˉ madaꜚ kihꜗ Dio. Hiꜙ maˊ chaˉ baˊ
oˉjø ̱hꜙ dsëˉ kihꜗ dsaˉ heꜘ. Ja̱ˉbaˊ läꜙja ̱ˉ jmeeˊ hnähꜘ
kaˉlähꜘ.

11Haˉ ko̱hꜘ lluꜗ saꜙ laꜗ kihꜗ dsaˉ hi̱ˉ kwëëh˜ dsëꜗ.
Maˉnʉʉhˉ baˊ hnähꜘ, haˉ läꜙ gaꜙkwëëhꜗ dsëꜗ Job
läꜙko̱o̱ˉ maˊ gaꜙjëëyꜗ wɨɨꜘ hiꜙ maˉñehˊ baˊ hnähꜘ haˉ
läꜙ gaꜙjmeeꜘ Dio kya̱a ̱yhˊ maˉngëëꜘ maˉjëëyꜙ wɨɨꜘ.
Peerꜙ chaˉmiihˉ dsaˉläˉñihꜘ dsëꜗ Dio jnäˋ jneˊ hiꜙ
ko̱o̱yˈ dsëyꜗ kaˉlähꜘ.

12 Ø ̱ø̱hnꜗ, jeeˊ läꜙjëꜙ heˉ hnoonꜗ jwë̱ë̱hnꜚ hnähꜘ,
taꜙ tä̱ä ̱ˋ hnähꜘ gyʉʉhˈ, niꜙ taꜙ tä̱ä̱ˋ hnähꜘ hwaꜗ, niꜙ
heˉ gaˊ jyohꜘ, taꜙ tä̱ä ̱ˋ hnähꜘ. Cherˊmahꜗ jwahˈ
hnähꜘ “Ja ̱a ̱hˉ”, ko̱o̱ˉ “Ja̱a ̱hˉ” baˊ jwahꜗ hnähꜘ. Hiꜙ

cherˊmahꜗ jwahˈhnähꜘ “Ja̱hꜙha ̱̍ ”, ko̱o ̱ˉ “Ja ̱hꜙha̱ˈ”baˊ
jwahꜗ hnähꜘmahꜗ saꜙ ka ̱ꜗ Dio juˈdsooꜘ kyahꜗ hnähꜘ.

Haˉ läꜙ hnøøꜗ jmeenˊmaˊ cha̱a̱ˉ hi̱ˉ dsaahˊ
13 Cherˊmahꜗ cha̱a ̱ˉ ja̱a ̱ˉ hi̱ˉ jëë˜ wɨɨꜘ jeeˊ kyahˈ

hnähꜘ, waˊ ngɨɨyꜘ kiyhꜗ kihꜗ Dio. Cherˊmahꜗ cha̱a ̱ˉ
ja̱a ̱ˉ hi̱ˉ jë̱ë̱ˉ dsëꜗ, waˊ häyꜘ kihꜗ Dio.

14Hiꜙ cherˊmahꜗ cha̱a ̱ˉ ja̱a ̱ˉ hi̱ˉ dsaahˊ jeeˊ kyahˈ
hnähꜘ, hnøøꜗ tëëyhꜗ dsaˉgyʉʉhˊ kya ̱a̱ ˈ gwahꜙ mahꜗ
ta̱a ̱yhꜙ aceit läꜙko̱o̱ˉ hihꜙ heˉ gaꜙjmeeꜘ Dsaˉjø ̱ø̱hˈ
jnänˋ hiꜙ ngɨɨyꜗ kihꜗ Dio mahꜗ miˉhlä ̱ä ̱yꜘ hi̱ˉ dsaahˊ
heꜘ.

15 Hnøøꜗ dsooꜘ dsëyꜗ jeeˊ ngɨɨyꜙ kihꜗ hi̱ˉ dsaahˊ,
läꜙja ̱ˉ jä ̱ꜗ baˊ kiyhˈ. Dio baˊ cha̱a ̱yhꜙ. Hiꜙ cherˊmahꜗ
maˉjmeeyꜘ heˉ hlɨɨhˈ, ko̱o ̱ꜙ baˊ Dio dsëꜗ kiyhꜗ.

16 Miˉjnääˈ kihꜗ dsaˉkya̱a ̱hˊ hnähꜘ, cherˊmahꜗ
heˉ maˉhlä ̱ä̱hˉ kya̱a ̱hˊ hnihꜘ. Hiꜙ ngɨɨˊ hnähꜘ kihꜗ
dsaˉkya̱a ̱hˊ hnähꜘ kihꜗ Dio mahꜗ jä̱ꜗ kyahꜗ hnähꜘ.
Heˉ ngɨɨꜙ ja̱a ̱ˉ hi̱ˉ llu ̱u ̱ꜗ kye̱e̱ꜘ, hiꜙ kye̱ˉ chaˉmiihˉ
beꜘ.

17 Elía maˊ la ̱a ̱ˈ ja ̱a̱ˉ dsaˉ läꜙ jneˊ. Hi̱ˉ heꜘ gaꜙngɨɨꜘ
kihꜗDio läꜙka̱a ̱ˉ tuhˉdsëꜗ, mahꜗ saꜙwaˊ jäˉ jmaꜗ. Hiꜙ
hnëˉ ji̱ˉñeˉnaˉdsë˜ jñeeꜘ sɨhˉ, saꜙ jaꜗniꜙmiihˉ jmaꜗ.

18Maˉngëëꜘ heˉ ja̱ˉ, ko̱o̱ˉ kaˉlähꜘ gaꜙngɨɨyꜘ kihꜗ
Dioheˉ jäꜙ jmaꜗ, hiꜙ jaꜗ jmaꜗ, hiꜙko̱o̱ˉkaˉlähꜘ gaꜙløøꜗ
gaꜙkwaꜘmɨˈhmaˉ.

19 Ø̱ø ̱hnꜗ, cherˊmahꜗ cha̱a ̱ˉ ja̱a ̱ˉ hnähꜘ hi ̱ˉ
maˉläˉø̱ø̱ꜘ kihꜗ juˈdsooꜘ, hiꜙ läꜙja̱ˉ cha̱a ̱ˉ jñahꜘ
hi̱ˉ jmeeꜗ yaˉnääyꜘ kaˉlähꜘ,

20 hnøøꜗ läꜙngëëhꜘ hnähꜘ heˉ laˉ. Cherˊmahꜗ
gaꜙlë̱hꜗ hnähꜘ cha̱a ̱hˊ ja ̱a̱ˉ hi̱ˉ maˉläˉø̱ø ̱ꜘ, maˉlä̱ä ̱hˋ

hnähꜘ ja ̱a ̱ˉ hi ̱ˉmaˊ hiiꜘ gooˉ ju̱u ̱ꜘ, hiꜙ läꜙja̱ˉmaˉcheˋ
chaˉmiihˉ dsoˊkyeˉ.

